
				இப்பக்கம் மெய்ப்பு பார்க்கப்படவில்லை
நட்பியல் அதிகாரம் 95

மாறுபாடு இல்லாத உண்டி மறுத்து உண்ணின், ஊறுபாடு இல்லை, உயிர்க்கு. 945 மாறுபாடு இல்லாத உணவை, மனம் விரும்பும் அளவை விட்டு (நிறைய உண்ணாமல்) போதுமான அளவில் உண்டால், உயிர் உடம்பில் வாழ்வதற்கு, நோய்த் துன்பம் உண்டாகாது. இழிவு அறிந்து உண்பான்கண் இன்பம்போல், நிற்கும், கழி பேர் இரையான்கண் நோய். 946 குறைவான அளவு நல்லது என்று அறிந்து, உண்பவனிடம் இன்பம் தங்குவதுபோல், நினைத்தபோதுஎல்லாம் விழுங்கும் பெருந்தீனிக்காரனிடம் நோய் குடிகொண்டிருக்கும்.

தீ அளவு அன்றித் தெரியான் பெரிது உண்ணின், நோய் அளவு இன்றிப் படும். 947 பசியின் அளவுக்கு மீறி, உடலுக்கு ஏற்ற உணவையும் ஆராயாமல், அதிகமாக உண்பானாகில் அதனால் நோயும் அளவு இல்லாமல் உண்டாகும்.

நோய் நாடி, நோய் முதல் நாடி, அது தணிக்கும் வாய் நாடி, வாய்ப்பச் செயல்! 948. நோய் இன்னது என்று அறிந்து, நோய் ஏற்பட்ட காரணத்தை அறிந்து, அதை நீக்கும் வழியை ஆராய்ந்து, உடம்புக்குப் பொருந்தும்படியாக மருத்துவம் செய்ய வேண்டும். உற்றான் அளவும், பிணி அளவும், காலமும், கற்றான், கருதிச் செயல் ! 949 நோயாளியின் வயது, நோயின் அளவு, மருந்து கொடுப்பதற்கான காலம் முதலியவற்றை தீர ஆராய்ந்து, மருத்துவம் கற்றவன் வைத்தியம் செய்ய வேண்டும். உற்றவன், தீர்ப்பான், மருந்து, உழைச்செல்வான், என்று அப்பால் நாற் கூற்றே மருந்து. 950 நோயாளி, நோய் தீர்க்கும் மருந்து, மருத்துவன், நோயாளியின் அருகில் இருப்பவன் என்று நான்கு பகுதிகளை உடையது மருத்துவ முறை.

